
Noong umuwi si Papa,
dala ang mangga’t ilang de lata,
parang may piging sa mesa ng pamilya—
'di pansin ang alat ng isda ni ang asim ng mangga,

dahil sa kwentuhang nakakabusog talaga.

Noong umuwi si Papa,
maagang-maaga, nakapomada,
anniversary pala nila ni Mama.
Namitas siya ng rosas na pula—

may kalakip pang love letter na gawa sa alaala.

Noong umuwi si Papa,
birthday ng anak niyang dalaga,
may dalang cake kahit sahod ay kulang pa.
Ang tira’y pambayad sa utang nila—

pero masaya pa rin ang mesa.
Kaso...

Noong hindi na umuwi si Papa,
matabang na ang de lata’t mangga,
natuyo na ang rosas ni Mama,
at wala nang naghahanda

ng cake para sa dalaga.

- Noong hindi na umuwi si Papa,

rinig pa rin ang tawa niya—
buhay siya sa bawat kwento'’t alaala.
Sana, sa alon ng pag-asa,

nakauwi na si Papa.

